
ΠΑΝΑΓΙΑ ΠΑΜΜΑΚΑΡΙΣΤΟΣ

ΑΚΟΛΟΥΘΙΑ

(Ιερέως Γεωργίου Σαργολόγλου.)

ΕΙΣ ΤΟΝ ΕΣΠΕΡΙΝΟΝ
 
Στιχολογία ου γίνεται. Εις δε το, Κυριε εκέκραξα, ιστώμεν Στίχους ι'. Και ψάλλομεν της Εορτής Στιχηρά Ιδιόμελα. 
Ήχος β’. Γερμανού

Δεύτε αγαλλιασώμεθα τω Κυρίω, το παρόν μυστήριον εκδιηγούμενοι. Το μεσότοιχον του φραγμού διαλέλυται, η φλογίνη ρομφαία τα νώτα δίδωσι, και τα Χερουβίμ παραχωρεί του ξύλου της ζωής, καγώ του Παραδείσου της τρυφής μεταλαμβάνω, ου προεξεβλήθην δια της παρακοής. Η γαρ απαράλλακτος εικών του Πατρός, ο χαρακτήρ της αϊδιότητος αυτού, μορφήν δούλου λαμβάνει, εξ απειρογάμου Μητρός προελθών, ου τροπήν υπομείνας·ο γαρ ην διέμεινε, Θεός ων αληθινός, και ο ουκ ην προσέλαβεν, άνθρωπος γενόμενος δια φιλανθρωπίαν· αυτώ βοήσωμεν· Ο τεχθείς εκ Παρθένου Θεός, ελέησον ημάς. 
 
Ανατολίου ο αυτός

Του Κυρίου Ιησού γεννηθέντος, εκ της Αγίας Παρθένου, πεφώτισται τα σύμπαντα. Ποιμένων γαρ αγραυλούντων, και Μαγων προσκυνούντων, Αγγέλων ανυμνούντων, Ηρώδης εταράσσετο, ότι Θεός εν σαρκί εφάνη, Σωτήρ των ψυχών ημών. 
 
Ο αυτός

Η Βασιλεία σου, Χριστέ ο Θεός, βασιλεία πάντων των αιώνων, και η Δεσποτεία σου, εν πάση γενεά. Ο σαρκωθείς εκ Πνεύματος Αγίου, και εκ της αειπαρθένου Μαρίας
ενανθρωπήσας, φως ημίν έλαμψας, Χριστέ ο Θεός, τη ση παρουσία, φως εκ φωτός, του Πατρός το απαύγασμα, πάσαν κτίσιν εφαίδρυνας. Πάσα πνοή αινεί σε, τον χαρακτήρα της δόξης του Πατρός. Ο Ων και προών, και εκλάμψας εκ Παρθένου Θεός, ελέησον ημάς. 
 
Ο αυτός

Τί σοι προσενέγκωμεν Χριστέ, ότι ώφθης επί γης ως άνθρωπος δι' ημάς· έκαστον γαρ των υπό σου γενομένων κτισμάτων, την ευχαριστίαν σοι προσάγει· οι Αγγελοι
τον ύμνον· οι ουρανοί τον Αστέρα· οι Μαγοι τα δώρα· οι Ποιμένες το θαύμα· η Γη το Σπήλαιον· η έρημος την φάτνην· ημείς δε Μητέρα Παρθένον. Ο προ αιώνων
Θεός, ελέησον ημάς. 
 
Έτερα. Της Παμμακαρίστου. Ήχος α’. Ω του παραδόξου θαύματος.

Σήμερον λαμπρά πανήγυρις, τοις πιστοίς Παρθένε, παμφαώς εξέλαμψεν, αγάλλονται ουρανοί, και συγχορεύει η γη, συγχαίρει δ’ η του Χριστού, πανευκλεής Εκκλησία πανάμωμε, και τέρπεται εν αυτώ, την εορτήν σου πιστώς εορτάζουσα, και Δημιουργός ο μέγας, εν ψαλμοίς και άσμασι, συνδοξάζεται όντως, Παναγία Παμμακάριστε.
 
Σήμερον φαιδροίς εν άσμασιν, ευσεβώς Παρθένε, τον Χριστόν δοξάζοντες, τελούμέν σου την σεπτήν, και ευκλεά εορτήν, υπάρχεις γαρ αληθώς, των νοερών Αρχαγγέλων
Παντάνασσα, διο Σε Μήτερ Θεού, άμα αυτοίς και ημείς μακαρίζομεν, Κεχαριτωμένη χαίρε, μοναστών καλλώπισμα, και κραταίωμα κόσμου, Θεοτόκε Παμμακάριστε.
 
Σήμερον λαμπράν πανήγυριν, ευσεβώς Παρθένε, συν Αγγέλοις άγομεν, τιμώντές σου την σεπτήν, και σεβασμίαν μορφήν, αγάλλεται μυστικώς, των θυγατέρων των σων
η ομήγυρις, τελούσα πανευλαβώς, την σην ετήσιον Πάνγνε σύναξιν, και εν κατανύξει κράζει· Κόρη Παμμακάριστε, τον Υιόν Σου δυσώπει, υπέρ πάντων των τιμώντων σε.

Έτερα. Ο αυτός. Των ουρανίων ταγμάτων.

Λαμπροφανής και πανένδοξος ανατέταλκε, τοις ευσεβέσι πάσιν, εορτή η παρούσα, εικόνος σεβασμίου της υπέρ νουν, γενομένης Θεόπαιδος, ανευφημούντες ουν ταύτην πίστει θέρμη, και καρδία μακαρίσωμεν.
 
Οι ευσεβείας θεράποντες προσκυνήσωμεν, την ιεράν εικόνα, της Αγίας Παρθένου, της όντως Θεοτόκου, και ευλαβώς, προς Αυτήν εκβοήσωμεν, από εχθρών αοράτων και ορατών, τους τιμώντάς σε περίσωζε.
 
Πανευλαβώς ασπαζόμεθα Παμμακάριστε, την ιεράν Σου πάντες, και αγίαν εικόνα, θερμήν παραμυθίαν ταύτην αεί, εν ταις θλίψεσιν έχοντες, οι τοις του βίου κυκλούμενοι πειρασμοίς, Θεοτόκε αειπάρθενε.
 
Δόξα. Ήχος πλ. β’. Των Χριστουγέννων

Δοξα εν υψίστοις Θεώ και επί γης ειρήνη. Σημερον δέχεται η Βηθλεέμ, τον καθήμενον δια παντός συν Πατρί. Σημερον Άγγελοι το βρέφος το τεχθέν, θεοπρεπώς δοξολογούσι. Δοξα εν υψίστοις Θεώ, και επί γης ειρήνη, εν ανθρώποις ευδοκία. 
 
Και νυν. Της Παναγίας.

Σήμερον συγκαλείται ημάς, της Θεοτόκου η σεβάσμιος πανήγυρις, εν χαρά ουν προσπίπτοντες, τη σεπτή εικόνι αυτής, βοήσωμεν λέγοντες· Παναγία Παμμακάριστε,
η μεσίτρια και σκέπη, των εις Σε μετά Θεόν, υιϊκώς καταφευγόντων, διαφύλαττε ατρώτους τους δούλους Σου, από των προσβολών του πονηρού, τη αμάχω γαρ Σου
προστασία, ειρήνην βραβεύεις και ιλασμόν αμαρτιών, τοις μετά πόθου προσκυνούσι, την εικόνα Σου Άχραντε.
 
Είσοδος. Φως ιλαρόν.

Προκείμενον Ήχος βαρύς:

Τίς Θεός μέγας, ως ο Θεός ημών; συ ει ο Θεός, ο ποιών θαυμάσια μόνος. 

Στίχ. Εγνώρισας εν τοις λαοίς την δύναμίν σου. 

Τίς Θεός μέγας, ως ο Θεός ημών; συ ει ο Θεός, ο ποιών θαυμάσια μόνος. 

Στίχ. Και είπα· Νυν ηρξάμην· αύτη η αλλοίωσις της δεξιάς του Υψίστου. 

Τίς Θεός μέγας, ως ο Θεός ημών; συ ει ο Θεός, ο ποιών θαυμάσια μόνος. 
 
Γενέσεως το Ανάγνωσμα. (Κεφ. Κγ’  10)

Εξήλθεν Ιακώβ από του φρέατος του όρκου, και επορεύθη εις Χαρράν, και απήντησε τόπω, και εκοιμήθη εκεί· έδυ γαρ ο ήλιος. Και έλαβεν από των λίθων του τόπου, και έθηκε προς κεφαλής αυτού, και εκοιμήθη εν τω τόπω εκείνω, και ενυπνιάσθη. Και ιδού κλίμαξ εστηριγμένη εν τη γη, ης η κεφαλή αφικνείτο εις τον ουρανόν· και οι Άγγελοι του Θεού ανέβαινον και κατέβαινον επ’ αυτήν ο δε Κύριος επεστήρικτο επ· αυτής, και είπεν: Εγώ ο Θεός Αβραάμ του πατρός σου, και ο Θεός Ισαάκ, μη φοβού. Η γη, εφ’ ης συ καθεύδεις επ’ αυτής, σοι δώσω αυτήν και τω σπέρματί σου. Και έσται το σπέρμα σου ωσεί άμμος της γης, και πλατυνθήσεται επί Θάλασσαν, και Λίβα, και Βορράν, και επί Ανατολάς· και ενευλογηθήσονται εν σοι πάσαι αι φυλαί της γης, και τω σπέρματί σου. Και ιδού εγώ μετά σου διαφυλάσσων σε εν τη οδώ πάση, ου εάν πορευθής, και αποστρέψω σε εις την γην ταύτην, ότι ου μη σε εγκαταλίπω, έως του ποιήσαι με πάντα όσα ελάλησά σοι. Και εξηγέρθη Ιακώβ από του ύπνου αυτού, και είπεν: Ότι έστι Κύριος εν τω τόπω τούτω, εγώ δε ουκ ήδειν, Και εφοβήθη και είπεν : Ως φοβερός ο τόπος ούτος! ουκ έστι τούτο, αλλ  η οίκος Θεού· και αύτη η πύλη του ουρανού.
 
Βασιλειών Γ . (Κεφ. η’ , 1-11)

Εγένετο, ως συνετέλεσε Σολομών, του οικοδομήσαι τον οίκον Κυρίου, και εξεκκλησίασε πάντας τους πρεσβυτέρους Ισραήλ εν Σιών, του ανενεγκείν την Κιβωτόν της Διαθήκης Κυρίου εκ πόλεως Δαβίδ· αύτη εστί Σιών. Και ήραν οι ιερείς την Κιβωτόν, και το Σκήνωμα του Μαρτυρίου και πάντα τα σκεύη τα άγια τα εν τω Σκηνώματι του Μαρτυρίου. Και ο Βασιλεύς, και πας Ισραήλ έμπροσθεν της Κιβωτού· και εισφέρουσιν οι ιερείς την Κιβωτόν της Διαθήκης Κυρίου εις τον τόπον αυτής, εις
το Δαβίρ του οίκου, εις τα Άγια των Αγίων, υπό τας πτέρυγας των Χερουβίμ. Ότι τα Χερουβίμ, διαπεπετασμένα ταις πτέρυξιν επί τον τόπον της Κιβωτού· και περιεκάλυπτον τα Χερουβίμ, επί την Κιβωτόν, και επί τα άγια αυτής επάνω. Και ουκ ην εν τη Κιβωτώ, πλην αι δύο πλάκες λίθιναι, πλάκες της διαθήκης, ας έθηκεν εκεί Μωϋσής εν Χωρήβ, ας διέθετο Κύριος. Και εγένετο, ως εξήλθον οι ιερείς εκ του Αγίου, και η νεφέλη έπλησε τον οίκον Κυρίου. Και ουκ ηδύναντο οι ιερείς στήναι λειτουργείν από προσώπου της νεφάλης, ότι έπλησεν η δόξα Κυρίου τον οίκον Κυρίου.
 
Προφητείας Ιεζεκιήλ το Ανάγνωσμα. (Κεφ. μγ’  27-μδ’  3)

Τάδε λέγει Κύριος· Έσται από της ημέρας της ογδόης και επεκείνα, ποιήσουσιν οι ιερείς επί τα θυσιαστήριον τα ολοκαυτώματα υμών, και τα του σωτηρίου υμών, και προσδέξομαι υμάς, λέγει Κύριος Κύριος. Και επέστρεψέ με κατά την οδόν της πύλης των Αγίων της εξωτέρας, της βλεπούσης κατά ανατολάς· και αύτη ην κεκλεισμένη.
Και είπε Κύριος προς με: Η πύλη αύτη κεκλεισμένη έσται, ουκ ανοιχθήσεται, και ουδείς ου μη διέλθη δι  αὐτῆς, ότι Κύριος ο Θεός Ισραήλ, εισελεύσεται δι’ αυτής, και έσται κεκλεισμένη. Διότι ο ηγούμενος ούτος κάθηται επ’ αυτήν, του φαγείν άρτον. Κατά την οδόν του Αιλάμ της πύλης εισελεύσεται, και κατά την οδόν αυτού εξελεύσεται. Και εισήγαγέ με κατά την οδόν της πύλης της προς Βορράν, κατέναντι του οίκου· και είδον, και ιδού πλήρης δόξης ο οίκος Κυρίου.
 
Λιτή. Ήχος πλ. α’ .

Δεύτε, φιλεόρτων το σύστημα, συναθροισθέντες σήμερον, εν χαρά πανηγυρίσωμεν. Δεύτε άσμασιν εορτίοις μέλψωμεν, την σεπτήν εικόνα, της Παμμακαρίστου, ιδού γαρ πρόκειται, τοις πιστοίς εις προσκύνησιν, αφθονίαν παρέχουσα ιαμάτων, τοις ευλαβώς αιτουμένοις, την προστασίαν αυτής, ταύτην ουν, θερμώς ικετεύοντες, εν πίστει βοήσωμεν· Παμμακάριστε Δέσποινα, μη διαλείπης πρεσβεύειν υπέρ ημών, των μετά πόθου τελούντων, την ιεράν Σου πανήγυριν.
 
Εις τον Στίχον, Στιχηρά Ιδιόμελα. Ήχος πλ. δ’. Ιωάννου Μοναχού

Παράδοξον Μυστήριον, οικονομείται σήμερον! καινοτομούνται φύσεις, και Θεός άνθρωπος γίνεται· όπερ ην μεμένηκε, και ο ουκ ην προσέλαβεν, ου φυρμόν υπομείνας, ουδέ διαίρεσιν. 
 
Στιχ. Είπεν ο Κυριος τω Κυρίω μου· κάθου εκ δεξιών μου έως αν θω τους εχθρούς σου υποπόδιον των ποδών σου. 

Κυριε, εν Βηθλεέμ παραγέγονας, εν τω Σπηλαίω παρώκησας, ο ουρανόν τον θρόνον έχων, εν φάτνη ανεκλίθης, ον στρατιαί κυκλούσιν Αγγέλων, Ποιμέσι συγκατέβης,
ίνα σώσης ως εύσπλαγχνος το γένος ημών, δόξα σοι. 
 
Στιχ. Εκ γαστρός προ Εωσφόρου εγέννησά σε, ώμοσε Κύριος, και ου μεταμεληθήσεται. Συ Ιερεύς εις τον αιώνα, κατά την τάξιν Μελχισεδέκ.

Πώς εξείπω το μέγα Μυστήριον; ο άσαρκος σαρκούται, ο Λογος παχύνεται, ο αόρατος οράται και ο αναφής ψηλαφάται· και ο άναρχος άρχεται. Ο Υιός του Θεού, ανθρώπου
Υιός γίνεται, Ιησούς Χριστός, χθες και σήμερον ο αυτός, και εις τους αιώνας. 

Δόξα... ο αυτός

Εν Βηθλεέμ συνέδραμον Ποιμένες, τον αληθή μηνύοντες Ποιμένα, τον καθήμενον επί των Χερουβίμ, και ανακείμενον εν φάτνη, Νηπίου μορφήν δι' ημάς ανειληφότα, Κύριε δόξα σοι. 
 
Και νυν. Της Παναγίας.

Η Πνεύματι Αγίω, συλλαβούσα τον Θεάνθρωπον, Άχραντε Παρθένε Παμμακάριστε, η θερμή μεσίτρια προς Θεόν υπάρχουσα, τους εν πίστει προσκυνούντάς Σε περίσωζε,
ημών δε τον βίον Κόρη, από δεινών διαφύλαττε, διδούσ’ ημίν κατά δαιμόνων την ισχύν, η μόνη προστασία και βοήθεια.
 
Νυν απολύεις. Τρισάγιον.
 
Απολυτίκιον Ήχος δ’. Των Χριστουγέννων.

Η γέννησίς σου Χριστέ ο Θεός ημών, ανέτειλε τω κόσμω, το φως το της γνώσεως· εν αυτή γαρ οι τοις άστροις λατρεύοντες, υπό αστέρος εδιδάσκοντο, σε προσκυνείν,
τον Ήλιον της δικαιοσύνης, και σε γινώσκειν εξ ύψους ανατολήν, Κύριε δόξα σοι. 

Δόξα. Της Παμμακαρίστου. Ο αυτός. Ταχύ προκατάλαβε.

Πανήγυριν σήμερον επικροτούμεν φαιδράν, ιδού γαρ προτίθεται ω Παμμακάριστε, εικών Σου η πάνσεπτον, ήνπερ καρδίας πόθω, προσερχόμενοι πάντες, Δέσποινα προσκυνούμεν, και θερμώς Σοι βοώμεν· ρύσαι ημάς εκ κινδύνων, και περιστάσεων.

Και νυν. Πάλι των Χριστουγέννων.

Η γέννησίς σου Χριστέ ο Θεός ημών, ανέτειλε τω κόσμω, το φως το της γνώσεως· εν αυτή γαρ οι τοις άστροις λατρεύοντες, υπό αστέρος εδιδάσκοντο, σε προσκυνείν, τον Ήλιον της δικαιοσύνης, και σε γινώσκειν εξ ύψους ανατολήν, Κύριε δόξα σοι. 
 
Απόλυσις.
 
ΕΙΣ ΤΟΝ ΟΡΘΡΟΝ
 
Μετά την α’ Στιχολογίαν. Καθισμα. Ήχος δ’. Κατεπλάγη Ιωσήφ

Δεύτε ίδωμεν πιστοί, που εγεννήθη ο Χριστός, ακολουθήσωμεν λοιπόν ένθα οδεύει ο αστήρ, μετά των Μαγων Ανατολής των Βασιλέων. Άγγελοι υμνούσιν, ακαταπαύστως
εκεί. Ποιμένες αγραυλούσιν, ωδήν επάξιον, Δοξα εν υψίστοις λέγοντες, τω σήμερον εν Σπηλαίω τεχθέντι, εκ της Παρθένου, και Θεοτόκου, εν Βηθλεέμ της Ιουδαίας.

Δόξα. Και νυν. Της Παναγίας. Ήχος α’ . Τον Τάφον Σου Σωτήρ.

Η θεία Σου Εικών, Παναγία Παρθένε, ιάσεων πηγήν, αναβλύζει αφθόνως, και ρώσιν χαρίζεται, τοις εν πίστει προστρέχουσιν, όθεν άπαντες, πανευλαβώς προσκυνούντες,
ασπαζόμεθα, Σον χαριτόβρυτον τύπον, σεμνή Παμμακάριστε
 
Μετά την β’ Στιχολογίαν. Ήχος δ’. Κατεπλάγη Ιωσήφ

Τί θαυμάζεις Μαριάμ; τί εκθαμβείσαι τω εν σοι; Ότι άχρονον Υιόν, χρόνω εγέννησα φησί, του τικτομένου την σύλληψιν μη διδαχθείσα. Άνανδρος ειμί, και πώς τέξω Υιόν; άσπορον γονήν τις εώρακεν; όπου Θεός δε βούλεται, νικάται φύσεως τάξις, ως γέγραπται. Χριστός ετέχθη, εκ της Παρθένου, εν Βηθλεέμ της Ιουδαίας.
Δόξα. Και νυν. Της Παναγίας. Κάθισμα όμοιον

 Η αγία Σου αγνή, και χαριτόβρυτος εικών, διωγμών τε και πυρός, φυγούσα λύμην και φθοράν, και θαυμασίως αλώβητος διασωθείσα, χάριν τοις πιστοίς ανεξάντλητον,
βλύζει δαψιλώς, Παμμακάριστε, διο συμφώνως σήμερον τελούμεν, την ιεράν σου πανήγυριν, Παρθένε σώζε, τους προσκυνούντας, πανευλαβώς την Σην εικόνα.
 
Μετά δε τον Πολυέλεον (Ψαλμός ΜΔ ). Κάθισμα όμοιον.

Ο αχώρητος παντί, πώς εχωρήθη εν γαστρί; ο εν κόλποις του Πατρός, πώς εν αγκάλαις της Μητρός; πάντως ως οίδεν ως ηθέλησε και ως, ηυδόκησεν· άσαρκος γαρ
ων, εσαρκώθη εκών· και γέγονεν ο Ων ο ουκ ην δι' ημάς· και μη εκστάς της φύσεως, μετέσχε του ημετέρου φυράματος. Διπλούς ετέχθη, Χριστός τον άνω, κόσμον θέλων αναπληρώσαι.

Δόξα. Και νυν. Της Παναγίας. Ήχος πλ. δ’ . Την Σοφίαν και Λόγον.

Κατ’ εικόνος σεπτής Σου τους διωγμούς, εκμειώσασα όλως Μήτερ Θεού, ταύτην περιέσωσας, χαριτόβρυτον άπασι, τοις προσιούσι πίστει, ειρήνην παρέχουσαν, και δωρουμένην άμα, αυτοίς τα ιαμάτα, όθεν κατά χρέος, ευλαβώς προσκυνούμεν, αυτήν ω Παμμακάριστε, και πιστώς εκβοώμέν Σοι, οι κυκλούμενοι θλίψεσι· Πρέσβευε τω Σω Υιώ και Θεώ, των πταισμάτων ρύστης ίνα γένηται, και ζωής αιωνίου, δοτήρ ευμενέστατος.
 
Το Α’  ἀντίφωνον του δ’  ἤχου.

Προκείμενον. Ήχος δ’ . Ψαλμός ΜΔ :

Μνησθήσομαι του ονόματός Σου, εν πάση γενεά και γενεά.

Στ.: Εξηρεύξατο η καρδία μου λόγον αγαθόν.

Στ: Άκουσον Θύγατερ και ίδε, και κλίνον το ους Σου, και επιλάθου του λαού Σου, και του οίκου του Πατρός Σου, και επιθυμήσει ο Βασιλεύς του κάλλους Σου.

Ευαγγέλιον, εκ του κατά Λουκάν. (Κεφ. α´ 39-49, 56)

Εν ταις ημέραις εκείναις, αναστάσα Μαριάμ επορεύθη εις την Ορεινήν μετά σπουδής, εις πόλιν Ιούδα˙ και εισήλθεν εις τον οίκον Ζαχαρίου και ησπάσατο την Ελισάβετ. Και εγένετο, ως ήκουσεν η Ελισάβετ τον ασπασμόν της Μαρίας, εσκίρτησε το βρέφος εν τη κοιλία αυτής˙ και επλήσθη Πνεύματος Αγίου η Ελισάβετ, και ανεφώνησε φωνή μεγάλη και είπεν˙ Ευλογημένη συ εν γυναιξί και ευλογημένος ο καρπός της κοιλίας σου. Και πόθεν μοι τούτο, ίνα έλθη η μήτηρ του Κυρίου μου προς με; Ιδού γαρ, ως εγένετο η φωνή του ασπασμού σου εις τα ώτά μου εσκίρτησε το βρέφος εν αγαλλιάσει εν τη κοιλία μου. Και μακαρία η πιστεύσασα ότι έσται τελείωσις τοις λελαλημένοις αυτή παρά Κυρίου. Και είπε Μαριάμ˙ Μεγαλύνει η ψυχή μου τον Κύριον, και ηγαλλίασε το πνεύμά μου επί τω Θεώ τω Σωτήρί μου, ότι επέβλεψεν επί την ταπείνωσιν της δούλης αυτού. Ιδού γαρ από του νυν μακαριούσί με πάσαι αι γενεαί˙ ότι εποίησέ μοι μεγαλεία ο δυνατός και άγιον το όνομα αυτού. Έμεινε δε Μαριάμ συν αυτή ωσεί μήνας τρεις και υπέστρεψεν εις τον οίκον αυτής.

Ο Ν  ψαλμός.

Δόξα: Ταις της Παμμακαρίστου...

Και νυν: Ταις της Θεοτόκου...

Ιδιόμελον. Ήχος πλ. β’ . Στ.: Ελεήμον, ελέησόν με ο Θεός...

Σήμερον ανέτειλεν ημίν, της Παμμακαρίστου Θεοτόκου η πανήγυρις. Δεύτε ουν φιλέορτοι, πνευματικοίς άσμασιν, αινέσωμεν Αυτήν λέγοντες· Χαίροις, ασκητών εγκαλλώπισμα, της Εκκλησίας το ασάλευτον στήριγμα, και της οικουμένης, η απόλυτος ασφάλεια. Χαίροις, η καθαιρέτις του Άδου, και της αιρετικής λύμης η ολόθρευσις. Αλλ’ ω Παμμακάριστε Δέσποινα, μη διαλείπης πρεσβεύειν, τω Υιώ Σου και Θεώ, τω εκ Σου σαρκωθέντι, ίνα σώση τας ψυχάς ημών.
 
Είτα οι Κανόνες. Της εορτής δύο, και της Παμμακαρίστου.

Ο α  τῆς εορτής. Του κυρίου Κοσμά, φέρων ακροστιχίδα τήνδε: Χριστός βροτωθείς ην όπερ Θεός μένη.
Ωδή α’ Ήχος α’. Ο Ειρμός

«Χριστός γεννάται, δοξάσατε. Χριστός εξ ουρανών απαντήσατε. Χριστός επί γης, υψώθητε, Άσατε τω Κυρίω πάσα η γη, και εν ευφροσύνη, ανυμνήσατε λαοί, ότι δεδόξασται».

Ρεύσαντα εκ παραβάσεως, Θεού τον κατ' εικόνα γενόμενον, όλον της φθοράς υπάρξαντα, κρείττονος επταικότα θείας ζωής, αύθις αναπλάττει, ο σοφός Δημιουργός,
ότι δεδόξασται. 

Ιδών ο Κτίστης ολλύμενον, τον άνθρωπον χερσίν, ον εποίησε, κλίνας ουρανούς κατέρχεται, τούτον δε εκ Παρθένου θείας Αγνής, όλον ουσιούται, αληθεία σαρκωθείς,
ότι δεδόξασται. 

Σοφία λόγος και δύναμις, Υιός ων του Πατρός, και απαύγασμα, Χριστός ο Θεός, δυνάμεις λαθών, όσας υπερκοσμίους, όσας εν γη, και ενανθρωπήσας, ανεκτήσατο
ημάς, ότι δεδόξασται. 
 
Έτερος Κανών Ιαμβικός, Ιωάννου Μοναχού, φέρων ακροστιχίδα τήνδε δια στίχων Ηρωελεγείων 

Ευεπίης μελέεσσιν εφύμνια ταύτα λιγαίνει υία Θεού μερόπων ένεκα τικτόμενον  εν χθονί, και λύοντα πολύστονα πήματα κόσμου. Αλλ' Άνα. Ρητήρας ρύεο των δε πόνων. 

Ωδή α’. Ήχος ο αυτός. Ο Ειρμός

«Έσωσε λαόν, θαυματουργών Δεσπότης, υγρόν θαλάσσης κύμα χερσώσας πάλαι.
Εκών δε τεχθείς εκ Κόρης, τρίβον βατήν, πόλου τίθησιν ημίν, ον κατ ουσίαν, ίσόν τε Πατρί, και βροτοίς δοξάζομεν».

 Ήνεγκε γαστήρ ηγιασμένη Λόγον,  σαφώς αφλέκτω ζωγραφουμένη βάτω,  μιγέντα μορφή, τη βροτησία Θεόν,  Εύας τάλαιναν, νηδύν αράς της πάλαι,  λύοντα πικράς, ον βροτοί δοξάζομεν. 
 
Έδειξεν αστήρ τον προ ηλίου Λόγον,  ελθόντα παύσαι την αμαρτίαν Μάγοις,  σαφώς πενιχρόν εις σπέος τον συμπαθή,  σε σπαργάνοις ελικτόν, ον γεγηθότες,  ίδον τον αυτόν, και βροτόν και Κύριον.  Και της Παμμακαρίστου.

Ωδή α’ . Ήχος ο αυτός. Ωδήν επινίκιον.

Ανέτειλε σήμερον της παναχράντου Παρθένου πανήγυρις, δεύτε ουν φιλέορτι, εναρμονίοις ωδαίς και άσμασι χαρμονικώς ταύτην υμνήσωμεν.

Την θείαν και πάνδημον της Θεοτόκου τελούντες πανήγυριν δράμωμεν, θεόφρονες, χείρας κροτούντες φαιδρώς, και πνεύματι θεοπρεπώς ύμνοις τιμήσωμεν.

Αγνή Παμμακάριστε, πάνσεμνε Κόρη, φαιδράν Σου πανήγυριν χαρμοσύνως άγοντες, τα μεγαλεία τα Σα ευσεβοφρόνως οι πιστοί πάντες γεραίρομεν.

Μαρία πανύμνητε, Κόρη Παρθένε, την πάνσεπτον μνήμην Σου φαιδρώς εορτάζοντες, αγαλλομένη ψυχή την δόξαν Σου πανευλαβώς νυν αναμέλπομεν.
 
Ωδή γ’. Ο Ειρμός

«Τω προ των αιώνων, εκ πατρός γεννηθέντι αρρεύστως Υιώ, και επ' εσχάτων εκ Παρθένου, σαρκωθέντι ασπόρως, Χριστώ τω Θεώ βοήσωμεν· ο ανυψώσας το κέρας ημών, άγιος ει Κύριε». 

Ο της επιπνοίας, μετασχών της αμείνω Αδάμ χοϊκός, και προς φθοράν κατολισθήσας, γυναικεία απάτη, Χριστόν γυναικός βοά εξορών, ο δι' εμέ κατ εμέ γεγονώς, άγιος ει Κύριε. 

Σύμμορφος πηλίνης, ευτελούς διαρτίας Χριστέ γεγονώς, και μετοχή σαρκός της χείρω, μεταδούς θείας φύτλης, βροτός πεφυκώς, και μείνας Θεός, και ανυψώσας το
κέρας ημών, Άγιος ει Κύριε. 

Βηθλεέμ ευφραίνου, Ηγεμόνων Ιούδα βασίλεια· τον Ισραήλ γαρ ο ποιμαίνων, Χερουβίμ ο επ' ώμων, εκ σου προελθών Χριστός εμφανώς, και ανυψώσας το κέρας ημών, πάντων εβασίλευσεν. 
 
Ιαμβικός Ο Ειρμός

«Νεύσον προς ύμνους οικετών Ευεργέτα, εχθρού ταπεινών την επηρμένην οφρύν,
φέρων τε Παντεπόπτα της αμαρτίας, ύπερθεν ακλόνητον, εστηριγμένους, μάκαρ, μελωδούς τη βάσει της πίστεως».
 
Νύμφης πανάγνου τον πανόλβιον τόκον  ιδείν υπέρ νουν ηξιωμένος χορός,  άγραυλος εκλονείτο, τω ξένω τρόπω.  Τάξιν μελωδούσάν τε των Ασωμάτων,  άνακτα Χριστόν, ασπόρως σαρκούμενον. 
 
Ύψους ανάσσων ουρανών ευσπλαγχνία,  τελεί καθ' ημάς εξ ανυμφεύτου Κόρης, 
άϋλος ων το πρόσθεν, αλλ' επ' εσχάτων  λόγος παχυνθείς σαρκι, τον πεπτωκότα, 
ίνα προς αυτόν ελκύση πρωτόκτιστον.  Της Παμμακαρίστου. Στερεωθήτω η καρδία μου.

Επαγγελίαν προαιώνιον εκπληρούσα, Κόρη πανάμωμε, και στειρευούσης εκ μητρός, ώσπερ άνθος βλαστήσασα, βροτοίς άπασι δεδώρησαι χαράν ανεκλάλητον.

Εν τη γεννήσει Σου, ηυφράνθησαν οι σεπτοί Σου Κόρη γεννήτορες, ο γεραρός Ιωακείμ, και η Άννα η πάνσεμνος, τω Θεώ δε προσάγοντες πιστώς Σε ανέθεντο.

Ιεροφάντων υπεδέξατο Ζαχαρίας ένδον του βήματος, λαμπαδηφόροι δε φαιδρώς αι παρθένοι συνέδραμον, προς τον Κτίστην αναμέλπουσαι ωδήν χαριστήριον.

Ανατραφείσα εις τα Άγια των Αγίων, Κόρη πανάχραντε, υπήρξας όλη καθαρά, και αγία και άμωμος, δι’ Αγγέλου γαρ ελάμβανες τροφήν επουράνιον.
 
Κοντάκιον. Ήχος γ’. Αυτόμελον. Ποίημα Ρωμανού του Μελωδού

Η Παρθένος σήμερον, τον υπερούσιον τίκτει, και η γη το Σπήλαιον, τω απροσίτω προσάγει. Άγγελοι μετά Ποιμένων δοξολογούσι. Μάγοι δε μετά αστέρος οδοιπορούσι· δι' ημάς γαρ εγεννήθη, Παιδίον νέον, ο προ αιώνων Θεός. 

Ο Οίκος

Την Εδέμ Βηθλεέμ ήνοιξε, δεύτε ίδωμεν· την τρυφήν εν κρυφή εύρομεν, δεύτε λάβωμεν, τα του Παραδείσου ένδον του Σπηλαίου. Εκεί εφάνη ρίζα απότιστος, βλαστάνουσα άφεσιν· εκεί ευρέθη φρέαρ ανώρυκτον, ου πιείν Δαυίδ πριν επεθύμησεν· εκεί Παρθένος τεκούσα βρέφος, την δίψαν έπαυσεν ευθύς, την του Αδάμ και του Δαυΐδ· δια τούτο προς τούτο επειχθώμεν, ου ετέχθη, Παιδίον νέον, ο προ αιώνων Θεός. 
 
Κάθισμα Ήχος πλ. δ’. Το προσταχθέν μυστικώς

Αγαλλιάσθω ουρανός, γη ευφραινέσθω. ότι ετέχθη επί γης, ο Αμνός του Θεού, παρέχων τω κόσμω την απολύτρωσιν. Ο Λόγος ο εν τοις κόλποις ων του Πατρός, προήλθεν εκ της Παρθένου άνευ σποράς, ον οι Μάγοι εξίσταντο, ορώντες εν Βηθλεέμ, τικτόμενον ως νήπιον ον δοξάζει τα σύμπαντα. 

Δόξα... Και νυν ... Της Παμμακαρίστου. Ο αυτός. Την Σοφίαν και Λόγον.

Κατ’ εικόνος σεπτής Σου τους διωγμούς εκμειώσασα όλως, Μήτερ Θεού, ταύτην περιέσωσας χαριτόβρυτον άπασι, τοις προσιούσι πίστει ειρήνην παρέχουσαν, και δωρουμένην άμα αυτοίς τα ιάματα, όθεν κατά χρέος, ευλαβώς προσκυνούμεν αυτήν, Παμμακάριστε, και πιστώς εκβιώμέν Σοι οι κυκλούμενοι θλίψεσι· πρέσβευε τω Σω Υιώ και Θεώ, των πταισμάτων ρύστης ίνα γένηται, και ζωής αιωνίου δοτήρ ευμενέστατος.
 
Ωδή δ’ Ο Ειρμός

«Ράβδος εκ της ρίζης Ιεσσαί, και άνθος εξ αυτής Χριστέ, εκ της Παρθένου ανεβλάστησας· εξ όρους ο αινετός κατασκίου δασέος ήλθες σαρκωθείς εξ απειράνδρου, ο άϋλος και Θεός· Δόξα τη δυνάμει σου Κυριε». 

Ον πάλαι προείπεν Ιακώβ, εθνών απεκδοχήν Χριστέ, φυλής Ιούδα εξανέτειλας, και δύναμιν Δαμασκού, Σαμαρείας σκύλά τε, ήλθες προνομεύσων πλάνην τρέπων, εις πίστιν θεοτερπή. Δόξα τη δυνάμει σου Κύριε. 

Του Μαντέως πάλαι Βαλαάμ, των λόγων μυητάς σοφούς, αστεροσκόπους χαράς έπλησας, αστήρ εκ του Ιακώβ, ανατείλας Δέσποτα, Εθνών απαρχήν εισαγομένους, εδέξω δε προφανώς, δώρά σοι δεκτά προσκομίζοντας. 

Ως πόκω γαστρί Παρθενική, κατέβης υετός Χριστέ, και ως σταγόνες εν γη στάζουσαι. Αιθίοπες και θαρσείς, και Αράβων νήσοί τε, Σαβά Μηδών, πάσης γης κρατούντες, προσέπεσόν σοι Σωτήρ. Δόξα τη δυνάμει σου Κύριε. 
 
Ιαμβικός Ο Ειρμός

«Γένους βροτείου την ανάπλασιν πάλαι, Άδων Προφήτης Αββακούμ, προμηνύει,
ιδείν αφράστως αξιωθείς τον τύπον· νέον βρέφος γαρ, εξ όρους της Παρθένου,
εξήλθε λαών, εις ανάπλασιν Λόγος».
 
Ίσος προήλθες τοις βροτοίς εκουσίως,  Ύψιστε, σάρκα προσλαβών εκ Παρθένου, 
ιόν καθάραι της δρακοντείας κάρας,  άγων άπαντας προς σέλας ζωηφόρον,  Θεός πεφυκώς, εκ πυλών ανηλίων. 

 Έθνη τα πρόσθεν τη φθορά βεβυσμένα.  Όλεθρον άρδην δυσμενούς πεφευγότα,  υψούτε χείρας, συν κρότοις εφυμνίοις, μόνον σέβοντα Χριστόν, ως ευεργέτην,  εν τοις καθ ημάς συμπαθώς αφιγμένον. 
 
Ρίζης φυείσα του Ιεσσαί Παρθένε,  όρους παρήλθες, των βροτών της ουσίας,  Πατρός τεκούσα τον προ αιώνων Λόγον.  Ως ηυδόκησεν αυτός, εσφραγισμένην,  νηδύν διελθείν τη κενώσει τη ξένη.  Της Παμμακαρίστου. Εν Πνεύματι προβλέπων.

Αρχάγγελος επέμφθη εξ ύψους ουρανών, ευαγγελιζόμενος  μυστήριον φρικτόν, εν τη γαστρί Σου δ’ αφράστως κυοφορούσα και των απάντων Ποιητήν αποτεκούσα, έσωσας τον άνθρωπον Δέσποινα.
Ανύμφευτε Παρθένε, σεμνή περιστερά, Θεόν Λόγον άναρχον εγέννησας εν γη, και προ του Τόκου παρθένος ηγλαϊσμένη, μετά δε τόκον αληθώς ηγιασμένη μείνασα, Μαρία Θεονύμφευτε.

Εις χώραν Αιγυπτίαν μετέβης ω σεμνή, και θαυμάτων γέγονας αυτόπτης φοβερών, τον δε Υιόν Σου εν ξύλω ανηρτημένον και εν μνημείω τω κενώ εγκεκλεισμένω, είδες
αναστάντα τριήμερον.

Ως έμψυχος νεφέλη και στήλη του φωτός, φωτοδότην Ήλιον κατέδειξας ημίν, εις ουρανούς δε μετέστης ευλογήμενη, εν διαχρύσω καλλονή πεποικιλμένη, δόξα των
Αγγέλων Παντάνασσα.
 
Ωδή ε’ Ο Ειρμός

«Θεός ων ειρήνης, Πατήρ οικτιρμών, της μεγάλης Βουλής σου τον Άγγελον, ειρήνην παρεχόμενον απέστειλας ημίν· όθεν θεογνωσίας, προς φως οδηγηθέντες, εκ νυκτός
ορθρίζοντες, δοξολογούμέν σε Φιλάνθρωπε». 

Εν δούλοις τω Καίσαρος δόγματι, απεγράφης πειθήσας, και δούλους ημάς, εχθρού και αμαρτίας, ηλευθέρωσας Χριστέ, όλον το καθ  ἡμᾶς δε πτωχεύσας, και χοϊκόν εξ αυτής ενώσεως, και κοινωνίας εθεούργησας. 

Ιδού η Παρθένος, ως πάλαι φησίν, εν γαστρί συλλαβούσα εκύησε, Θεόν ενανθρωπήσαντα, και μένει Παρθένος· δι ης καταλλαγέντες Θεώ οι αμαρτωλοί, Θεοτόκον κυρίως ούσαν, εν πίστει ανυμνήσωμεν. 
 
Ιαμβικός Ο Ειρμός.

«Εκ νυκτός έργων, εσκοτισμένης πλάνης ιλασμόν ημίν Χριστέ τοις εγρηγόρως, νυν σοι τελούσιν ύμνον, ως ευεργέτη, έλθοις πορίζων ευχερή τε την τρίβον, καθ' ην ανατρέχοντες, εύροιμεν κλέος».
 
Απηνές έχθος, το προς αυτόν Δεσπότης,  τεμών διαμπάξ, σαρκός εν παρουσία,  ίνα κρατούντος ώλεσε ψυχοφθόρου,  κόσμον συνάπτων, ταις αΰλοις ουσίαις,  τιθείς προσηνή, τον Τεκόντα τη κτίσει. 

Ο λαός είδεν, ο πριν ημαυρωμένος, μεθ' ημέραν φως, της άνω φρυκτωρίας. Έθνη Θεώ δε, κλήρον Υιός προσφέρει,  νέμων εκείσε την απόρρητον χάριν,  ου πλείον εξήνθησεν η αμαρτία. Της Παμμακαρίστου. Την Σην ειρήνην δος ημίν.

Ο Σος Υιός μεν Πάναγνε, δεδώρηται πιστοίς θείας εκμαγείον μορφής αχειρότευκτον, Συ δε Παρθένε Παμμακάριστε, τω κόσμω την σεπτήν Σου κατέλιπες εικόνα.

Την άχραντον Εικόνα Σου, ω Μήτερ του Θεού, ταις θεοφεγγέσιν λαμπρύνας χάρις, διο Αυτήν κατασπαζόμεθα τιμώντές Σε, την Λόγον γεννήσασαν τον θείον.

Πολλά μεν διαμείψασα η θεία Σου εικών, πάνσεπτα τεμένη, σεμνή Παμμακάριστε, δεδοξασμένη καταστέφεται τοις άνθεσι των ύμνων των ημετέρων Κόρη.

Βασιλευούσης Πόλεως η πάντιμος εικών, Άχραντε Παρθένε, υπάρχει το καύχημα, και τοις εν πίστει καταφεύγουσι πλουσίως, αναβλύζει την άφθονόν Σου χάριν
 
Ωδή ς’ Ο Ειρμός.

«Σπλάγχνων Ιωνάν, έμβρυον απήμεσεν ενάλιος θηρ οίον εδέξατο· τη Παρθένω δε, ενοικήσας ο Λόγος, και σάρκα λαβών διελήλυθε φυλάξας αδιάφθορον· ης γαρ ουχ
υπέστη ρεύσεως, την τεκούσαν κατέσχεν απήμαντον». 

Ήλθε σαρκωθείς, Χριστός ο Θεός ημών, γαστρός ον Πατήρ, προ Εωσφόρου γεννά, τας ηνίας δε, ο κρατών των αχράντων Δυνάμεων, εν φάτνη των αλόγων ανακλίνεται,
ράκει σπαργανούται, λύει δε, πολυπλόκους σειράς παραπτώσεων. 

Νέον εξ Αδάμ, παιδίον φυράματος ετέχθη Υιός, και πιστοίς δέδοται, του δε μέλλοντος, ούτός εστιν αιώνος, Πατήρ και Άρχων, και καλείται της μεγάλης Βουλής
Άγγελος· ούτος ισχυρός Θεός εστι, και κρατών εξουσία της κτίσεως. 
 
Ιαμβικός Ο Ειρμός.

«Ναίων Ιωνάς, εν μυχοίς θαλαττίοις ελθείν εδείτο, και ζάλην απαρκέσαι. Νυγείς εγώ δε, τω τυραννούντος βέλει, Χριστέ προσαυδώ, τον κακών αναιρέτην, θάττον μολείν σε της εμής ραθυμίας».

Ος ην εν αρχή, προς Θεόν Θεός Λόγος,  νυνί κρατύνει, μη σθένουσαν την πάλαι,  ιδών φυλάξαι, την καθ ημάς ουσίαν,  καθείς εαυτόν δευτέρα κοινωνία  αύθις προφαίνων, των παθών ελευθέραν. 
 
Ίκται δι' ημάς, Αβραάμ εξ οσφύος,  λυγρώς πεσόντας, εν σκότει των πταισμάτων,  υιούς εγείραι, των κάτω νενευκότων,  ο φως κατοικών, και φάτνην παρ' αξίαν.  Νυν ευδοκήσας, εις βροτών σωτηρίαν.  Της Παμμακαρίστου. Τον Προφήτην Ιωνάν.

Ο Προφήτης δεηθείς, ηλευθέρωται φθοράς, ασπαζόμενοι δ’ ημείς την εικόνα Σου, σεμνή Θεόνυμφε, δεινών κινδύνων πίστει λυτρούμεθα.

Την φαιδράν Σου και σεπτήν, εκτελούντες εορτήν, και ναμάτων ποταμούς, εξαντλούντες νοερών πανύμνητε, την Σην εικόνα κατασπαζόμεθα.

Ανεξάντλητος πηγή, χαρισμάτων ιερών, Σης ενδείκνυται μορφής, η πανάχραντος εικών Πανάμωμε, παντί τω κόσμω χάριν εκπέμπουσα.

Η αγία Σου εικών, Παμμακάριστε αγνή, ιερέων ευλαβών, μοναχών και ασκητών, αγλάϊσμα υπάρχει μέγα και εγκαλλώπισμα.
 
Κοντάκιον. Ήχος δ’ . Ο υψωθείς εν τω Σταυρώ.

Εν τω πανσέπτω Σου Ναώ Θεοτόκε, απανταχόθεν οι πιστοί συνελθόντες, την ιεράν Σου Δέσποινα προς δόξαν του Θεού, σήμερον πανήγυριν ευσεβούντες τελούμεν, πόθω δ’ ασπαζόμενοι, την σεπτήν Σου εικόνα, Σοι μελωδούμεν πάντες εν χαρά· Χαίρε Παρθένε, σεμνή Παμμακάριστε.

Ο Οίκος.

Η προ αιώνων εκ Θεού σαφώς εκλελεγμένη, και Μήτηρ γενομένη του πάντων Βασιλέως, ου την αθέατον μορφήν, σαρκί περιβαλούσα, αμαυρωθείσαν δε δεινώς εικόνα την αδάμειον, αφράστως Συ Κόρη, αναπλάσασα, και θεία δυνάμει τον άρχοντα κτείνασα του σκότους, και κανών αναδειχθείσα ασκητών, σκέπε τον φερώνυμον ναόν
Σου, και πάντας τους Θεοτόκον Σε ειδότας, την εικόνα Σου τιμώντας και βοώντας· Χαίρε Παρθένε, σεμνή Παμμακάριστε.
Συναξάριον.

Τη Κστ  του αυτού μηνός, η Σύναξις της Υπεραγίας Δεσποίνης ημών Θεοτόκου.

Λεχώ άμωμον ανδρός μη γνούσαν λέχος, δώροις αμώμοις δεξιούμαι τοις λόγοις.
Μολπήν αγνοτάτη λεχοί εικάδι έκτη αείδω. Περί της εις Αίγυπτον φυγής της Υπεραγίας Θεοτόκου.

Ήκοντα προς σε, τον πάλαι πλήξαντά σε, Αίγυπτε φρίττε, Και Θεόν τούτον φρόνει.

Μετά το αποφήνασθαι τον Ηρώδην αναιρεθήναι πάντας τους εν Βηθλεέμ παίδας, Άγγελος Κυρίου κατ' όναρ εφάνη τω Ιωσήφ λέγων: Εγερθείς, παράλαβε το Παιδίον και την Μητέρα αυτού, και φεύγε εις Αίγυπτον. Φεύγει δε εις Αίγυπτον η Θεοτόκος μετά του Βρέφους και του Ιωσήφ, δια τα δύο ταύτα: Ίνα πληρωθή το ρηθέν δια του Προφήτου, Εξ Αιγύπτου εκάλεσα τον Υιόν μου· και ίνα εμφραγή παν στόμα των αιρετικών: ει γαρ ουκ έφυγεν, αλλ  ἐκρατήθη το Βρέφος, ει μεν εφονεύθη, ενεποδίζετο η των ανθρώπων σωτηρία. Ει δε ουκ εφονεύθη ή δια ξίφους τινός η ετέρας τιμωρίας, δια το πληρώσαι την οικονομίαν, δόξαι είχε τοις πολλοίς, ότι κατά φαντασίαν εγένετο και ου κατά αλήθειαν εφόρεσεν ανθρωπίνην σάρκα: ει γαρ εφόρει σάρκα, εκόπτετο αν υπό της σπάθης· όπου γε και προφάσεως μη γενομένης, ετόλμησαν οι άθεοι αιρετικοί τούτο ειπείν, ότι κατά φαντασίαν εγεννήθη. Δια τούτο ουν φεύγει εις Αίγυπτον, ίνα και τα εκείσε συντρίψη είδωλα και την οικουμένην όλην
σώση, κατά τον καιρόν της σωτηρίου Σταυρώσεως.
 
Τη αυτή ημέρα, Σύναξις της Υπεραγίας Θεοτόκου της Παμμακαρίστου.

Εικών πλαγχθείσα Μητροπαρθένου Κόρης, τιμάται σεπτώ Χριστού παρθένων δόμω.
Εικόνα σεπτήν της αγνής εικάδι έκτη αείδω. Τη αυτή ημέρα, μνήμη του Αγίου Ευθυμίου, Επισκόπου Σάρδεων του Ομολογητού. Χριστώ παραστάς, Ευθύμιε τρισμάκαρ, πλήρης αλήκτου τυγχάνεις ευθυμίας.

Ούτος υπήρχεν επί της βασιλείας Κωνσταντίνου και Ειρήνης· και πρότερον μεν εν τη μοναδική πολιτεία, δίκην αστέρος έλαμψεν· έπειτα Αρχιερεύς γεγονώς, εν τη κατά Νίκαιαν δευτέρα Συνόδω τους αιρετικούς κατά κράτος ανέτρεψε. Διο, ούτως έχοντα τούτον οι βασιλείς θεασάμενοι, εις δημοσίας και διαφόρους πρεσβείας στέλλουσι. Του δε Νικηφόρου την βασιλείαν κρατήσαντος, εις Παταλαρέαν της Εσπέρας ο Άγιος συν άλλοις Επισκόποις Ορθοδόξοις δια κόρην τινά αποκείραι στέλλεται. Έκτοτε ουν και μέχρι της αθλοφορίας ο πανόλβιος, ουκέτι γέγονεν εγκρατής της ιδίας Μητροπόλεως, χρόνων εννέα και είκοσι παρωχηκότων ήδη.

Εκποδών δε γενομένων των κρατησάντων βασιλέων, και Λέοντος του θηριωνύμου τα Ρωμαϊκά σκήπτρα διαδεξαμένου, εκ της υπερορίας ο Άγιος μεταστέλλεται, και προς
αυτού ερωτάται, Ει ταις Εικόσι νέμει σέβας. Του δε Αγίου τη εξ έθους παρρησία χρησαμένου και αναθέματι τούτον υποβαλόντος, ο τύραννος οργισθείς, εν τη Άσω τούτον υπερορίζει και αύθις. Μαχαίρας δε έργον του κακίστου Λέοντος γενομένου, προς του μετ  αὐτὸν κρατήσαντος, της Άσου ο μακάριος ανακαλείται, και σέβας ταις αγίαις Εικόσι μη προσάγειν αναγκάζεται. Ο δε αύθις, και τούτον λόγοις καταβροντήσας και το, Ει τις ου προσκυνεί τον Κύριον ημών Ιησούν Χριστόν, εν Εικόνι περιγραπτόν, ήτω ανάθεμα, εκβοήσας, παίεται, και εν τω Ακρίτα υπερορίζεται, και εν ειρκτή ζοφωδεστάτη εγκλείεται. Έπειτα εκ τεσσάρων τείνεται, και βουνεύροις ωμοίς επί πολύ καταξαίνεται. Όθεν ο Άγιος, δίκην ασκού εκ των αφορήτων εκείνων πληγών ογκωθείς, οκτώ μόνας ημέρας μετά την άθλησιν εκαρτέρησε· και υπέρ ήλιον λάμψας, το πνεύμα αυτού εις χείρας Θεού παρατίθεται.
 
Τη αυτή ημέρα, μνήμη του Οσίου Κωνσταντίνου του εξ Ιουδαίων.

Ως εξ ακανθών των Ιουδαίων ρόδον, ο θείος ανθεί και θανών Κωνσταντίνος.

Τούτω πατρίς μεν ην η Συνάδων, πατέρες δε τη του νόμου σκιά λατρεύοντες· Ιουδαίοι γαρ την θρησκείαν υπήρχον· Νήπιος δε υπάρχων κομιδή, και τη μητρί συνεπόμενος, ιδών τινά χριστιανόν χάσματι περιπεσόντα και τον τύπον του Σταυρού τω στόματι εγχαράξαντα, και αυτός έκτοτε τα όμοια εποίει, τον θεαθέντα μιμούμενος, και τα χριστιανών κατησπάζετο και θερμή διεπράττετο πίστει· διο το πρόσωπον καταλάμπεται, και τα χριστιανών θεόθεν μυείται, άσιτος επί τινάς ημέρας διατελέσας.

Τούτω κόρη τις Εβραία εταιρικώς ποτέ επεπήδησεν· ο δε τω του Σταυρού σημείω νεκράν ταύτην απέδειξε, και αύθις εζώωσε. Νεφέλη δε θεία ποδηγούμενος, καταλαμβάνει ψυχών φροντιστήριον, λεγόμενον Φουβούτιον, εν ω μεγίστων ανδρών εξέλαμπεν αρετή, τον ασκητικόν βίον διανυόντων.

Ως δε τω Προεστώτι τα καθ  ἑαυτὸν διηγήσατο, κελεύει εκείνος ενεχθήναι Σταυρόν, και προστάττει αυτόν ασπάσασθαι. Ως δε την βάσιν ησπάζετο περιδεώς ο μακάριος,
όλω τω ικρίω και τοις κέρασι το σεβάσμιον όπλον εκείνο κατά της οσίας επικλιθέν κεφαλής, σταυροειδή τύπον ειργάσατο εν αυτή, ανεξάλειπτον φυλαχθέντα μέχρις εξόδου αυτού. Είτα του θείου Βαπτίσματος αξιωθείς, Κωνσταντίνος μετονομάζεται· εν ω δε τόπω έστη, εξελθών της Κολυμβήθρας, εκτυπούνται τα ίχνη αυτού· και προς πνευματικούς αγώνας αποδύεται, υπερβαλέσθαι πάντας φιλονεικών τη σκληραγωγία· και του Αποστόλου Παύλου την τέχνην μεταχειρίζεται. Οπηνίκα δε τας ευχάς τω Θεώ απεδίδου, ευωδίας ο τόπος επληρούτο· αυτομάτως τε αυτώ αι θύραι της Εκκλησίας ηνοίγοντο, και τους λογισμούς εκάστου των αδελφών δια καθαρότητα ψυχής εώρα.

Έπειτα το του Ολύμπου όρος καταλαμβάνει· εν τοις Μύροις έρχεται· της Κύπρου επιβαίνει· εις Αττάλειαν παραγίνεται· και ναυσίπορον ποταμόν ποσίν οικείοις περαιούται· και πολλούς ετέρους τόπους περινοστήσας, πάλιν εις Όλυμπον έρχεται, Τεσσαράκοντα ημέρας, ου μόνον νήστις, αλλά και μέχρις οσφύος εν λάκκω τινί κεχωσμένος διετέλεσε. Μετά ταύτα την του Πρεσβυτέρου χειροτονίαν και άκων δέχεται, των αγώνων εχόμενος· και προ οκτώ ενιαυτών την αυτού προς Θεόν εκδημίαν μυείται· ων περαιωθέντων, προς Κύριον μεθίσταται, τα περί εαυτού πάντα σαφέστατα προδηλώσας.
 
Τη αυτή ημέρα, Μνήμη του Οσίου Ευαρέστου.

Έσπευδεν Ευάρεστος έργω και λόγω έως τελευτής ευαρεστείν σοι, Λόγε.

Ούτος ην επί της βασιλείας Λέοντος του Εικονομάχου, εκ γονέων επιφανών. Εκδίδοται ουν εις την των μαθημάτων ανάληψιν, και γίνεται τοις πάσι χρηστός. Εις
δε Κωνσταντινούπολιν απάρας, ξενίζεται παρά τινι των εν τέλει, συγγενεί αυτού τυγχάνοντι, Βρυεννίω τούνομα, πατρικίω την αξίαν, και τινας ημέρας συνήν αυτώ. Έπειτα χρείας καταλαβούσης, αποστέλλεται παρά της βασιλίδος Θεοδώρας πρέσβυς ο πατρίκιος προς Βουλγάρους, έχων μεθ  ἑαυτοῦ τον τίμιον Ευάρεστον· κατά δε τον, ούτω λεγόμενον τόπον, Σκόπελον ελθόντων αυτών και μικρόν διαναπαυομένων, ο μακάριος, κατά τινα οικονομίαν, εντυχών πρεσβύτη, τον ασκητικόν μετερχομένω βίον, του ποθουμένου τυγχάνει· και την κόμην καρείς, προθύμως τον ελαφρόν υπήλθε του Κυρίου ο δε γέρων εκείνος, ευχή και γράμμασι τούτον εφοδιάσας, τη Μονή των Στουδίων εξέπεμψε· και εισδεχθείς, προς τους αγώνας εχώρει. Ένα δε των άλλων αδελφών προκρίνας, ως κατ  ἀρετὴν υπερέχοντα, τούτον κοινωνόν των σπουδασμάτων ετίθετο, μηδενός ετέρου γευόμενος άπαξ της εβδομάδος, πλην μικρού άρτου, και τούτου εξ αλφίτων κατεσκευασμένου και ζωμού λαχάνων. Περί δε των άλλων αυτού σπουδασμάτων και αγώνων, αδύνατόν εστιν ημάς καταλέγειν· κύκλους γαρ δύο πολυταλάντους των ώμων απαιωρήσας εν γυμνώ τω σώματι, την οσφύν διεζώσατο. Εν τούτοις θεαρέστως βεβιωκώς και τον εβδομηκοστόν πέμπτον χρόνον της αυτού ζωής συντετελεκώς, το πνεύμα τω Θεώ παρατίθεται. Το δε τίμιον αυτού σώμα εν τη του Κοκκοροβίου απετέθη Μονή.

Τη αυτή ημέρα, μνήμη του Αγίου Νέου Ιερομάρτυρος Κωνσταντίου του Ρώσου, αθλήσαντος εν Κωνσταντινουπόλει κατά το αψμγ  (1743) έτος.

Βάλλεις τον εχθρόν, ος σε βέβληκε πάλαι, Κωνστάντιε συ, και λαμβάνεις βραβείον.

Ούτος ο ιερομόναχος, ήτο από το χριστιανικώτατον Βασίλειον των Ρώσσων, εφημέριος του επιτρόπου της Ρωσσίας εις την Πόλιν, του λεγομένου πρέσβεως. Εις δε τον καιρόν των τότε γενομένων πολέμων μεταξύ Ρώσσων και Τούρκων, αυτός έμεινεν εις τα μέρη της Τουρκίας, και ελθών εις το Άγιον Όρος, υπήγεν και έμεινεν
εις την Μεγίστην Λαύραν ολίγον καιρόν, και από εκεί απήλθεν εις τα Ιεροσόλυμα και εις άλλους σεβασμίους τόπους, και πάλιν επέστρεψεν εις το Άγιον Όρος, και έμεινεν εις την αυτήν Μεγίστην Λαύραν, περιμένων να ποιήσωσιν ειρήνην τα βασίλεια. Γενομένης δε ειρήνης μεταξύ Ρώσσων και Τούρκων, απήλθεν πάλιν εις την Πόλιν, και υπήγεν εις τον πρώην πρέσβυν όπου ήτο εφημέριος, όστις ήλθε πρέσβυς εκ των Ρώσσων, και ποιήσαντες την αγάπην, τον εδιόρισεν πάλιν εφημέριον εις τον νέον πρέσβυν. Ήλθον όμως εις διχόνοιαν με τον πρέσβυν, και τέλος, η από φόβον, η από θυμόν, απελθών εμπρός εις τον βασιλέα, ηρνήσατο την των χριστιανών άμωμον πίστιν, και έλαβε μεγάλας τιμάς από αυτόν. Αλλά, δεν παρήλθον ολίγαι ημέραι, και ελθών εις εαυτόν, και ανανήψας ως από μέθην, και μετανοήσας, έκλαιεν εκ καρδίας μετά πικρών δακρύων δια το μέγα κακόν όπου έπαθεν, ώσπερ ο μέγας Απόστολος Πέτρος. Εις μεγάλην λοιπόν κατάνυξιν ελθών, καταφρονεί την παρούσαν ζωήν, και ποθεί όλος να μαρτυρήση, και ρίψας το σχήμα των Αγαρηνών εις την γην, και καταπατήσας αυτό, εφόρεσε ξεσχισμένον ράσον, και με μαύρον μανδήλιον δέσας την κεφαλήν του, υπήγε πάλιν εκεί όπου ηρνήθη τον Χριστόν, και τον ωμολόγησε παρρησία ενώπιον του Σουλτάνου Θεόν αληθινόν, την δε θρησκείαν των αγαρηνών
και τον τούτων προφήτην, εξεφαύλισε πολύ. Οι δε κρατούντες, ταύτα ακούσαντες και κατεσχυθέντες, ευθύς απέτεμον την αγίαν αυτού κεφαλήν έμπροσθεν του βασιλικού παλατίου, και τοιουτοτρόπως έλαβε χαίρων του μαρτυρίου τον στέφανον.
 
Τη αύτη ημέρα, ανάμνησιν άγομεν της ελεύσεως εν τη Ιερά Μονή του Οσίου Παύλου τη εν Άθω, των τιμίων Δώρων του Χριστού, α οι Μάγοι αυτώ προσεκόμισαν, άτινά
εισί, χρυσός, λίβανος και σμύρνα.

Δώρων σου Χριστέ την έλευσιν αινούμεν εξ αυτών γαρ προείσιν άφθονος χάρις.

Τα του Σωτήρος υπερτιμά Δώρα, χρυσός, λίβανος και σμύρνα, α προσήνεγκαν αυτώ νηπιάσαντι οι των Περσών Μάγοι, ασφαλώς διετήρει η Κυρία Θεοτόκος· μέλλουσα
δε εκδημήσαι τω Υιώ και Θεώ αυτής, ενεχείρισε ταύτα ευλαβέσι παρθένοις, και ην σωζόμενα εν Ιεροσολύμοις, ευλαβώς φυλαττόμενα. Βασιλεύοντος δε Αρκαδίου εν Κωνσταντινουπόλει, εστάλησαν παρ  αὐτοῦ άνδρες σφόδρα φοβούμενοι τον Θεόν, και μετεκόμισαν αυτά εν τη βασιλίδι πόλει, ἔνθα καὶ ἐφυλάττοντο, ὡς θησαυρὸς πολύτιμος καὶ θεῖον ἁγίασμα, παρὰ των εκάστοτε βασιλέων, εν τοις αυτοκρατορικοίς θησαυροίς. Αλωθείσης δε, παραχωρήσει Θεού, της βασιλευούσης παρά των Αγαρηνών, η του Πορθητού μήτηρ, ης η κλήσις Μάρω, χριστιανή ούσα, λαβούσα ταύτα εκ των βασιλείων, προσεκόμισε και αφιέρωσεν αυτά εν τη εν Άθω ιερά Μονή του Οσίου Παύλου, θαυμαστώ τρόπω, ένθα και διασώζονται ως δώρημα θεόσδοτον και όλβος ασύλητος, ευωδίαν θείαν αποπνέοντα, και ιάματα πλείστα παρέχοντα τοις ευλαβώς προσιούσιν αυτοίς. 
 
Τη αύτη ημέρα, Σύναξις της Υπεραγίας Θεοτόκου της Βηθλεεμιτίσσης.
 
Τη αυτή ημέρα, Σύναξις της Υπεραγίας Θεοτόκου της Αλεξιωτίσσης εν Πάτραις.
 
Τη αυτή ημέρα, Σύναξις της Υπεραγίας Θεοτόκου της Θεοσκέπαστης εν τω Ημεροβιγλίω Σαντορίνης.
 
Ωδή ζ'. Ο Ειρμός
«Οι Παίδες ευσεβεία συντραφέντες, δυσσεβούς προστάγματος καταφρονήσαντες, πυρός απειλήν ουκ εκπτοήθησαν, αλλ' εν μέσω της φλογός εστώτες έψαλλον· Ο των Πατέρων Θεός, ευλογητός ει». 
Ποιμένες αγραυλούντες, εκπλαγούς φωτοφανείας έτυχον· δόξα Κυρίου γαρ αυτούς, περιέλαμψε και Άγγελος. Ανυμνήσατε βοών, ότι ετέχθη Χριστός, ο των Πατέρων
Θεός, ευλογητός ει. 

Εξαίφνης συν τω λόγω του Αγγέλου, ουρανών στρατεύματα, Δοξα εκραύγαζον Θεώ, εν υψίστοις, επί γης ειρήνη, εν ανθρώποις ευδοκία, Χριστός έλαμψεν. Ο των Πατέρων
Θεός, ευλογητός ει. 

Ρήμα τί τούτο; είπον οι Ποιμένες· διελθόντες ίδωμεν το γεγονός, θείον Χριστόν· Βηθλεέμ καταλαβόντες δε, συν τη τεκούση προσεκύνουν αναμέλποντες· ο των Πατέρων Θεός, ευλογητός ει. 
 
Ιαμβικός Ο Ειρμός.

«Τω παντάνακτος εξεφαύλισαν πόθω, άπλητα θυμαίνοντος ηγκιστρωμένοι, παίδες τυράννου δύσθεον γλωσσαλγίαν, οις είκαθε πυρ άσπετον, τω Δεσπότη, λέγουσιν· Εις αιώνας ευλογητός ει».
 
Υπηρέτας μεν εμμανώς καταφλέγει,  σώζει δε παφλάζουσα ροιζηδόν νέους,  ταις επταμέτροις καύσεσι πυργουμένη,  ους έστεφε φλοξ, άφθονον του Κυρίου,  νέμοντος, ευσεβείας ένεκα, δρόσον. 
 
Αρωγέ Χριστέ, τον βροτοίς εναντίον,  πρόβλημα την σάρκωσιν αρρήτως έχων,  ήσχυνας, όλβον της θεώσεως φέρων, μορφούμενος νυν· ης τινος δι' ελπίδα, άνωθεν εις κευθμώνας ήλθομεν ζόφου. 
 
Την αγριωπόν, ακρατώς γαυρουμένην, άσεμνα βακχεύουσαν εξοιστρουμένου, κόσμου καθείλες πανσθενώς αμαρτίαν. Ους είλκυσε πριν, σήμερον των αρκύων, σώζεις δε, σαρκωθείς εκών Ευεργέτα. Της Παμμακαρίστου. Σε νοητήν.

Είχε μεν πριν Κιβωτόν θεόσδοτον του Μαρτυρίου η Σκηνή, Σολομώντος δε ο ναός ταύτην εκληρώσατο, θείον εγκαλλώπισμα, την δε μορφήν Σου κατέχοντες ημείς, αγνή Θεοτόκε, φαιδρώς αγαλλόμεθα.

Πάλαι σκιρτών Θεοπάτωρ ήλατο προ της σκιώδους κιβωτού, μοναζόντων δε ο λαός, τήνδε Παμμακάριστε, πάντιμον εικόνα Σου ως κιβωτόν αγιάσματος, εν τω πανσέπτω
ναώ Σου, τιμών εναβρύνεται.

Λαύρω πυρί τας εικόνας έρριπτον εικονομάχοι δυσμενείς, Θεοδώρα δε η βασιλίς, ευσεβείας τρόπαιον ταύτας ανεστήλωσεν, οι δε πιστοί νυν ασπάζονται την ιεράν Σου εικόνα, σεμνή Παμμακάριστε.
 
Μήτερ αγνή Θεοτόκε πανάχραντε, καταπλουτούμεν οι πιστοί χαρακτήρα της Σης μορφής, όντως πολύτιμον έχοντες θησαύρισμα, και γαρ ημείς την Σην τιμώντες εικόνα, τιμώμεν το πρωτότυπον.
 
Ωδή η’. Ο Ειρμός

«Θαύματος υπερφυούς η δροσοβόλος, εξεικόνισε κάμινος τύπον· ου γαρ ους εδέξατο φλέγει νέους, ως ουδέ πυρ της Θεότητος, Παρθένου ην υπέδυ νηδύν· διο ανυμνούντες αναμέλψωμεν. Ευλογείτω η κτίσις πάσα τον Κυριον, και υπερυψούτω, εις πάντας τους αιώνας». 

Έλκει Βαβυλώνος η θυγάτηρ παίδας, δορυκτήτους Δαυΐδ, εκ Σιών εν αυτή, δωροφόρους πέμπει δε, Μαγους παίδας, την του Δαυΐδ θεοδόχον θυγατέρα λιτανεύσοντα· διο ανυμνούντες αναμέλψωμεν. Ευλογείτω η κτίσις πάσα τον Κύριον, και υπερυψούτω, εις πάντας τους αιώνας. 

Όργανα παρέκλινε το πένθος ωδής· ου γαρ ήδον εν νόθοις οι παίδες Σιών, Βαβυλώνος λύει δε, πλάνην πάσαν και μουσικών, αρμονίαν Βηθλεέμ εξανατείλας Χριστός· διο ανυμνούντες αναμέλψωμεν. Ευλογείτω η κτίσις πάσα τον Κύριον, και υπερυψούτω, εις πάντας τους αιώνας. 

Σκύλα Βαβυλών της Βασιλίδος Σιών, και δορύκτητον όλβον εδέξατο, θησαυρούς Χριστός, εν Σιών δε ταύτης, και Βασιλείς συν αστέρι οδηγώ, αστροπολούντας έλκει·
διο ανυμνούντες αναμέλψωμεν· Ευλογείτω η κτίσις πάσα τον Κύριον, και υπερυψούτω, εις πάντας τους αιώνας. 
 
Ιαμβικός Ο Ειρμός.
«Μήτραν αφλέκτως εικονίζουσι Κόρης,οι της παλαιάς πυρπολούμενοι νέοι, υπερφυώς κύουσαν, εσφραγισμένην. Άμφω δε δρώσα, θαυματουργία μια, λαούς προς ύμνον εξανίστησι χάρις».
 
Λυμήν φυγούσα του θεούσθαι τη πλάνη, άληκτον υμνεί τον κενούμενον Λόγον.  Νεανικώς άπασα συν τρόμω κτίσις,  άδοξον εύχος δειματουμένη φέρειν,  ρευστή γεγώσα, καν σοφώς εκαρτέρει. 
 
Ήκεις πλανήτιν προς νομήν επιστρέφων, την ανθοποιόν εξ ερημαίων λόφων, η των εθνών έγερσις, ανθρώπων φύσιν. Ρώμην βιαίαν του βροτοκτόνου σβέσαι, ανήρ φανείς τε, και Θεός προμηθεία. Της Παμμακαρίστου. Ον φρίττουσιν Άγγελοι.

Εικόνα χλευσάντες τυράννου δυσσεβούς, οι Παίδες ερρύσθησαν καμίνου και φλογός, ημείς δε τιμώντες Σην εικόνα σεπτήν, λυτρούμεθα κινδύνων παντοίων Θεοτόκε.

Εικόνων προσκύνησιν ο Λέων απηνώς, λαοίς απηγόρευσε προστάγματι δεινώ, αγνή δε Συ δίδως τοις πιστοίς θησαυρόν Σης μορφής Παρθένε, την πάνσεπτον εικόνα.

Εικόνων υπέρμαχοι των θείων αθληταί, πικρίας υπέμειναν βασάνων χαλεπών, οι σέβοντες δ’ όμως την σεπτήν Σου μορφήν σώζονται Παρθένε, παντοίων εκ κινδύνων.

Εικόνες και είδωλα λατρείας ασεβούς, φθορά ηφανίσθησαν, και ήδη ευλαβώς, δοξάζομεν πάντες την εικόνα την Σην, άχραντε Παρθένε, εις πάντας τους αιώνας.

 Καταβασίαι, αι Ιαμβικαί μόνον, Έσωσε λαόν, κ.τ.λ. Η τιμιωτέρα ου στιχολογείται, αλλ' αντ' αυτής ψάλλεται η θ' Ωδή, μετά των μεγαλυναρίων αυτής. 

Ωδή θ'

ΜΕΓΑΛΥΝΑΡΙΑ. Ψαλλόμενα εν τη Ωδή ταύτη Ήχος α’.
     
Μεγάλυνον ψυχή μου, την τιμιωτέραν, και ενδοξοτέραν των άνω στρατευμάτων. (Δις)
     
Μεγάλυνον ψυχή μου, τον εκ της Παρθένου, Θεόν σαρκί τεχθέντα. 
     
Μεγάλυνον ψυχή μου, τον εν τω Σπηλαίω, τεχθέντα Βασιλέα. 
     
Μεγάλυνον ψυχή μου, των υπό των Μάγων, Θεόν προσκυνηθέντα. 
     
Μεγάλυνον ψυχή μου, τον υπό Αστέρος, τοις Μάγοις μηνυθέντα. 
     
Μεγάλυνον ψυχή μου, την αγνήν Παρθένον, την γεννησαμένην, Χριστόν τον Βασιλέα. 
     
Μάγοι και Ποιμένες, ήλθον προσκυνήσαι, Χριστόν τον γεννηθέντα, εν Βηθλεέμ τη πόλει. 
 
Έτερα εις τον Ιαμβικόν Κανόνα
     
Σήμερον η Παρθένος, τίκτει τον Δεσπότην, ένδον εν τω Σπηλαίω. 
     
Σήμερον ο Δεσπότης, τίκτεται ως βρέφος, υπό Μητρός Παρθένου. 
    
Σήμερον οι Ποιμένες, βλέπουσι τον Σωτήρα, σπαργάνοις ειλημένον, και κείμενον εν Φατνη. 
     
Σήμερον ο Δεσπότης, ράκει σπαργανούται, ο αναφής ως βρέφος. 
     
Σήμερον πάσα κτίσις, αγάλλεται και χαίρει, ότι Χριστός ετέχθη, εκ της Παρθένου Κόρης. 
     
Ουράνιαι Δυνάμεις τεχθέντα τον Σωτήρα, Κύριον και Δεσπότην, μηνύουσι τω κόσμω. 

Δόξα...
     
Μεγάλυνον ψυχή μου, της τρισυποστάτου, και αδιαιρέτου, Θεότητος το κράτος. 

Και νυν ...
     
Μεγάλυνον ψυχή μου, την λυτρωσαμένην, ημάς εκ της κατάρας. 

Ο Ειρμός

«Μυστήριον ξένον, ορώ και παράδοξον! ουρανόν το Σπήλαιον· θρόνον Χερουβικόν, την Παρθένον· την φάτνην χωρίον· εν ω ανεκλίθη ο αχώρητος, Χριστός ο Θεός· ον ανυμνούντες μεγαλύνομεν». 

Εξαίσιον δρόμον, ορώντες οι Μάγοι, ασυνήθους νέου αστέρος αρτιφαούς, ουρανίου υπερλάμποντος, Χριστόν Βασιλέα ετεκμήραντο, εν γη γεννηθέντα Βηθλεέμ, εις σωτηρίαν ημών. 

Νεηγενές Μάγων λεγόντων, παιδίον Άναξ, ου αστήρ εφάνη, πού εστίν; εις γαρ εκείνου προσκύνησιν ήκομεν· μανείς ο Ηρώδης εταράττετο, Χριστόν ανελείν, ο θεομάχος φρυαττόμενος. 

Ηκρίβωσε χρόνον Ηρώδης αστέρος, ου ταις ηγεσίαις οι Μάγοι εν Βηθλεέμ, προσκυνούσι Χριστώ συν δώροις· υφ' ου προς Πατρίδα οδηγούμενοι, δεινόν παιδοκτόνον, εγκατέλιπον παιζόμενον. 
 
Ιαμβικός Ο Ειρμός.

«Στέργειν μεν ημάς, ως ακίνδυνον φόβω, ράον σιωπήν, τω πόθω δε Παρθένε, ύμνους υφαίνειν, συντόνως τεθηγμένους, εργώδές εστιν, αλλά και Μήτηρ σθένος, όση πέφυκεν η προαίρεσις δίδου».
 
Τύπους αφεγγείς και σκιάς παρηγμένας, ώ Μήτερ αγνή, του Λόγου δεδορκότες, νέου φανέντος, εκ πύλης κεκλεισμένης, δοξούμενοί τε, της αληθείας φάος, επαξίως σην ευλογούμεν γαστέρα. 
 
Πόθου τετευχώς, και Θεού παρουσίας, ο χριστοτερπής λαός ηξιωμένος, νυν ποτνιάται της παλιγγενεσίας. Ως ζωοποιού· την χάριν δε Παρθένε, νέμοις άχραντε, προσκυνήσαι το κλέος. Της Παμμακαρίστου. Την φωτοφόρον νεφέλην.

Αι γενεαί πάσαι, μακαρίζομέν Σε, την μόνην Θεοτόκον.
Λαμποφεγγής ως ημέρα, και του Φωτός ούσα Μήτηρ, πάσιν εκπέμπεις παμφαώς, σωτηρίας ακτίνας, διο Σε πάντες οι πιστοί, φαιδρώς αγαλλόμενοι, Πανάχραντε, νυν
εν ύμνοις τιμώντες, εκτελούμεν, την σεπτήν Σου εορτήν.

Αι γενεαί πάσαι, μακαρίζομέν Σε, την μόνην Θεοτόκον.

Σε φωτομόρφων Αγγέλων, και Χερουβίμ υπερτέραν, και πλατυτέραν ουρανών, και Μητέρα Παρθένον, δοξολογούντες αληθώς, και πίστει γεραίροντες, Πανάμωμε, την
σεπτήν Σου εικόνα, μετά πόθου, προσκυνούμεν ευσεβώς.

Δόξα.

Μεγάλυνον ψυχή μου, της τρισυποστάτου και αδιαιρέτου Θεότητος το κράτος.

Ο προ αιώνων υπάρχων, Δημιουργός των απάντων, Θεός ο άναρχος Πατήρ, ο Υιός και το Πνεύμα, μία Θεότης αληθής, Τριας ομοούσιε και σύνθρονε, ταις λιταίς της Πανάγνου, περιφρούρει τον λαόν Σου τον πιστόν.

Και νυν.

Μεγάλυνον ψυχή μου, την λυτρωσαμένην ημάς εκ της κατάρας.

Δοξολογούμεν Παρθένε, τον Σον αλόχευτον Τόκον, και προσκυνούμεν ευσεβώς, την σεπτήν Σου εικόνα, ίνα ρυσθώμεν πειρασμών, και χάριν αέναον αντλήσωμεν, διο Σαις ικεσίαις, σκέπε φρούρει, τους ελπίζοντας εις Σε.
 
Εξαποστειλάριον Αυτόμελον.

Επεσκέψατο ημάς, εξ ύψους ο Σωτήρ ημών, ανατολή ανατολών, και οι εν σκότει και σκιά, εύρομεν την αλήθειαν· και γαρ εκ της Παρθένου ετέχθη ο Κυριος.

Της Παμμακαρίστου. Ήχος β’ . Τοις Μαθηταίς συνέλθωμεν.

Αγγελικώς Σε μέλπομεν, Θεοτόκε Παρθένε, ότι Χριστόν εγέννησας, τον Σωτήρα του κόσμου, ως μητρικήν ουν προς τούτον, έχουσα παρρησίαν, απαύστως καθικέτευε,
μετά πάντων Αγίων, υπέρ ημών, των την Σην, πανήγυριν εκτελούντων, και προσκυνούντων Πάναγνε, την σεπτήν Σου εικόνα. 
 
Εις τους Αίνους, ιστώμεν Στίχους στ' και ψάλλομεν Στιχηρά Ιδιόμελα της Εορτής γ . 

Ήχος δ'. Ανδρέου Ιεροσολυμίτου

Ευφραίνεσθε Δίκαιοι, ουρανοί αγαλλιάσθε, σκιρτήσατε τα όρη, Χριστού γεννηθέντος. Παρθένος καθέζεται, τα Χερουβίμ μιμουμένη, βαστάζουσα εν κόλποις, Θεόν Λόγον σαρκωθέντα. Ποιμένες τον τεχθέντα δοξάζουσι· Μάγοι τω Δεσπότη δώρα προσφέρουσιν· Άγγελοι ανυμνούντες λέγουσιν, Ακατάληπτε Κύριε, δόξα σοι. 
 
Ο αυτός

Θεοτόκε Παρθένε, η τεκούσα τον Σωτήρα, ανέτρεψας την πρώτην κατάραν της Εύας· ότι Μήτηρ γέγονας, της ευδοκίας του Πατρός, βαστάζουσα εν κόλποις, Θεόν Λόγον
σαρκωθέντα. Ου φέρει το μυστήριον έρευναν· πίστει μόνη τούτο πάντες δοξάζομεν, κράζοντες μετά σου και λέγοντες· Ανερμήνευτε Κύριε, Δόξα σοι. 
 
Ο αυτός

Δεύτε ανυμνήσωμεν, την Μητέρα του Σωτήρος, την μετά τόκον πάλιν οφθείσαν Παρθένον·Χαίροις Πόλις έμψυχε, του Βασιλέως και Θεού, εν η Χριστός οικήσας, σωτηρίαν ειργάσατο. Μετά του Γαβριήλ ανυμνούμέν σε, μετά των Ποιμένων δοξάζομεν κράζοντες· Θεοτόκε πρέσβευε, τω εκ σου σαρκωθέντι, σωθήναι ημάς. 
 
Δόξα... Ήχος πλ. β’.

Σημερον η αόρατος φύσις, τοις βροτοίς εκ Παρθένου συνάπτεται. Σημερον η άπειρος ουσία, εν Βηθλεέμ σπαργάνοις ενειλίσσεται. Σημερον ο Θεός δι' αστέρος Μάγους εις προσκύνησιν άγει, προμηνύοντας αυτού την τριήμερον ταφήν, ως εν χρυσώ και σμύρνη και λιβάνω· διο ψάλλομεν. Ο σαρκωθείς εκ Παρθένου, Χριστέ ο Θεός, σώσον τας ψυχάς ημών. 
 
Και νυν ... Ήχος β’.
Σήμερον ο Χριστός, εν Βηθλεέμ γεννάται εκ Παρθένου. Σήμερον ο άναρχος άρχεται, και ο Λόγος σαρκούται. Αι Δυνάμεις των ουρανών αγάλλονται, και η γη συν τοις ανθρώποις ευφραίνεται· οι Μάγοι τα δώρα προσφέρουσιν· οι Ποιμένες το θαύμα θαυμάζουσιν· ημείς δε ακαταπαύστως βοώμεν· Δοξα εν υψίστοις Θεώ, και επί γης
ειρήνη, εν ανθρώποις ευδοκία. 
 
Έτερα. Προσόμοια γ’ . Της Παμμακαρίστου. 
Ήχος ο αυτός. Ως γενναίον εν Μάρτυσι.

Παμμακάριστος Δέσποινα, εξαιρέτως Συ πέφηνας, συλλαβούσα άχραντε τον αχώρητον, και εν αγκάλαις βαστάσασα, τον πάντα βαστάζοντα, και τω ρήματι Αυτού, της δυνάμεως φέροντα, κόσμον άπαντα, Παναγία Παρθένε, χαίρε σκήνος, του Σωτήρος γενομένη, και την αράν ημίν λύσασα.
 
Μεγαλύνομεν Άχραντε, και τιμώμεν τον Τόκον Σου, εν ψαλμοίς και άσμασι, μακαρίζοντες, Σε την αγνήν αειπάρθενον, αφράστως γεννήσασαν, τον Θεάνθρωπον Χριστόν, τον ημάς λυτρωσάμενον, Χαίρε Δέσποινα, Παμμακάριστε Κόρη, χαίρε μόνη, ην αεί μακαριούσιν, αι γενεαί ως προέφησας.
 
Γενεαί πάσαι Πάναγνε, των εθνών μακαρίζουσι, την αειμακάριστον και Θεόνυμφον, ην ο Χριστός εχαρίτωσε, πηγήν τε απέδειξεν, ιαμάτων πολλαπλών, και θαυμάτων αέναον, τοις πιστεύουσι, Παμμακάριστε Κόρη τω Υιώ Σου, Ον ικέτευε απαύστως, υπέρ των πόθω τιμώντων Σε.
 
Δόξα. Των Χριστουγέννων. Ήχος πλ. β’ .

Σήμερον η αόρατος φύσις, τοις βροτοίς εκ Παρθένου συνάπτεται. Σήμερον η άπειρος ουσία, εν Βηθλεέμ σπαργάνοις ενειλίσσεται. Σήμερον ο Θεός δι’ αστέρος Μάγους, εις προσκύνησιν άγει, προμηνύοντας Αυτού την τριήμερον ταφήν, ως εν χρυσώ και σμύρνη και λιβάνω. Διο ψάλλομεν· ο σαρκωθείς εκ Παρθένου, Χριστέ ο Θεός, σώσον τας ψυχάς ημών.
 
Και νυν. Της Παμμακαρίστου.

Σήμερον ανέτειλεν ημίν, της Παμμακαρίστου Θεοτόκου η πανήγυρις. Δεύτε ουν φιλέορτοι, πνευματικοίς άσμασιν αινέσωμεν Αυτήν λέγοντες· Χαίροις ασκητών εγκαλλώπισμα, της Εκκλησίας το ασάλευτον στήριγμα, και της οικουμένης η απόλυτος ασφάλεια. Χαίροις η καθαιρέτις του Άδου, και της αιρετικής λύνης η ολόθρευσις. Αλλ’ ω Παμμακάριστε Δέσποινα, μη διαλείπης πρεσβεύειν, τω Υιώ Σου και Θεώ, τω εκ Σου σαρκωθέντι, ίνα σώση τας ψυχάς ημών.
 
Δοξολογία Μεγάλη
 
Εις την Λειτουργίαν, τα Αντίφωνα της Εορτής. Αντί του Τρισαγίου, Όσοι εις Χριστόν εβαπτίσθητε. Εις το Εξαιρέτως, Στέργειν μεν ημάς. Κοινωνικόν, της Εορτής. Και μέτ' αυτό, Η γέννησίς σου Χριστέ. 
 
Νεκτάριος Μαμαλούγκος, 
www.nektarios.gr

